	Karmenaaj-Visiet cv de Zage wetters Merselo 24 januari 2009.

Afgeloeëpe vreejdag en zaoterdag han we os Karmenaaj-Visiet. Prins Paul II, Prinses Anne en Nar Tom kunnen terugkieke op twieë geweldig geslaagde aovende.

 Nao de opening dur Vorst Marcel wier de Prinseproclamatie vurgelèze en kosse de meense huure wat vur tietels Prins Paul II allemol het en wat vur rechte en plichte d’r an dit hoeëge ambt verboonte zien.
As urste artiest treejde Ingrid Martens op mit ut lied van Kiender vur Kiender “Lieëre vur idool”. Zeej liet huure dat zeej hard op weg is ’n idool te werre en dan ok terecht de winnaar was van de Play-Back show van de basisschol.
Hiernao liete de “Peeldancers” uut Ysselsteyn mit enne showdans zien dat zillie ok beej de jong mègjes al op hoeëg nivo bezig zien. Op zaoterdag liet Imke Versteegen ien ennen gardedans an os zien dat ze ègeluk host gliek van ellestiek is.
De vrollie van Happy Sound liete ien ’n rap tempo mier as dartig liedjes an os vurbeejkomme, waorbeej enne kwaoje tijger ienèns ok en lief poesje was. De hiele act wier trouwes life gezonge.
D’r was ok ennen buutreedner den os liet huure wat ge as opgepimpten boer mitmakt as ge d’n urste kieër van ow leve ien Eindhoven got winkele en dor onderbokse en greij mot passe. Toe heej wer terug kwaam was zienne fiest ok nog weggehald, host net zo èrg as wat vorleuchte Cor en hinterleuchte Harrie was ovverkomme.
De vastelaovesschlager van 2009 mit d’n tietel “We dânse ien ’t roond” gemakt dur Theo Koppes en Kitty Janssen wier dur urlie saame mit Vorst Marcel gezongen en gedânst.
Tieske en Theike han d’r dit jaor vur ’t urst ennen derde kèl beej Teûn (Theo van Els). Vanuut de beste mienie-kemping van gaans Nederland, wor zillie dizzen kieër wel uutgenuüdigd won, lieëte zillie os huure wat weej dit jaor wer goed of net nie zo slim han gedaon.  Jo Willems haaj d’r vur gezurgd dat ge ok goed kost zien dat zillie op kemping “de Linde” wan.
Noa de pauze mit krentewèg en karmenaaj kwaam d’r op vreejdag enne buutreedner uut Oeloe Oeloe (wat vlak beej Boeloe Boeloe lit) den ien Mèrsele pestoer wooj werre, umdat heej liever nie ien Ysselsteyn wooj wèrke ! Heej haaj onderwéges al van alles mitgemakt. Uut d’n brief van d’n bisschop bleek dat heej ok nog van alles mos lieëre, vural w… w…. wèrke.
Op zaoterdag was d’r ennen buutreedner den os liet huure wat ge mitmakt as ge ’n reis nor ’t groeëte Amerika wint (Turkije was nie wiet genoeg, went zienne Turkse collega kwaam iederen dag op de fiets nor ’t werk.) As ge dan ok nog ’n onhendige vrouw het velt ’t nie mit.
De lèste groep van d’n aovend “DèVèltOp” liete os huure en zien worrum zillie zo opvalle. Vier vrollie en twieë kèls mit mojje kostuums die verrèkes kosse zinge en ok nog goeje flauwekul brochte. Hiermit kwaam d’r ’n sjitterend  moj ènd an de Karmenaaj-Visiet 2009.
Dur dat sommige optreejes wat langer duurde as dat we veuraf wisse, duurde d’n aovend wat langer as we gedocht han. Dorrum ’n ‘groeët compliment” an ’t publiek wat op beije aovende andachtig bleef luustere tot ’t ènd toe.
Iederieën den op welke manier dan ok het mitgewerkt an ’t slage van dees aovende: verrèkes, keij, bieëstig bedankt !Gèr tot de zondag ien os Residentie “den Tommes” !                                                          

